
Тлумачальная запіска

Беларуская крытыка і літаратуразнаўства прайшлі ў сваім развіцці складаны шлях. Неспрыяльнымі ўмовамі для развіцця нацыянальнай культуры і літаратуры было абумоўлена пэўнае адставанне навуковай думкі ад літаратурна-творчай практыкі на пачатку ХХ стагоддзя. Працэс вывучэння этапаў станаўлення беларускай крытыкі Праграма прапануе пачаць з агульнага агляду першых спробаў навукова-крытычнага асэнсавання літаратуры, фарміруючы такім чынам у студэнтаў аб'ектыўнае разуменне вытокаў гэтай галіны літаратуразнаўства.

Як першы цэласны этап у развіцці беларускай літаратурнай крытыкі вылучаецца перыяд 1901–1917 гг. Мэтазгодна даць студэнтам уяўленне аб сацыяльна-гістарычных абставінах, якія абумовілі плённае развіццё крытыкі ў гэты перыяд. Легальная беларускамоўная перыёдыка (1906–1917 гг.), актывізацыя кнігавыдавецкай справы паспрыяла і абуджэнню літаратурна-крытычнай думкі на Беларусі. Працэс фарміравання і станаўлення літаратурна-крытычных жанраў пачаў свой рух паступова, з цяжкасцю, але няўхільна, паспяхова асвойваючы прынцып аб’ектыўнай ацэнкі літаратурнага твора і творчасці пісьменніка. Шляхам актыўнай даследчай працы, наватарскіх пошукаў, засвойваючы вопыт традыцый сусветнай класікі, беларуская крытыка распрацоўвала канцэпцыю нацыянальна-самабытнай літаратуры, далучаючы яе да сусветнай культуры.

Новы этап у развіцці беларускай літаратурнай крытыкі (1917–1920 гг.) храналагічна адпавядае гадам рэвалюцыі і грамадзянскай вайны. Для адэкватнай ацэнкі агульных супярэчнасцей і складанасцей працэсу развіцця літаратурнай крытыкі на Беларусі студэнтам неабходна ўсвядоміць ролю гэтага чатырохгадовага перыяду як пераходнага этапу паміж дарэвалюцыйнай эпохай станаўлення беларускай літаратуры і 20-мі гадамі. У сувязі з гэтым Праграма прапануе аналітычны агляд гісторыка-літаратурных публікацый на старонках перыядычнага друку 1917–1920 гг., якія дапамогуць выяўленню характэрных асаблівасцей літаратурна-крытычнага працэсу названага перыяду.

Праграма прадугледжвае вылучэнне як асобнага этапу ў развіцці беларускай крытыкі і літаратуразнаўства перыяду з 1921 па 1929 г., вывучэнне якога дае ўяўленне студэнтам аб дыферэнцыяцыі творчых сіл на Беларусі ў гэты час, сведчаннем чаго з'яўляецца ўзнікненне шэрагу пісьменніцкіх згуртаванняў. Менавіта праз аналітычны разгляд дзейнасці творчых суполак, іх супрацьстаяння вульгарызатарскім трактоўкам мастацтва, праз агляд найбольш значных навуковых даследаванняў таго часу студэнты маюць магчымасць атрымаць больш глыбокае разуменне сацыяльна-гістарычных асаблівасцей развіцця беларускай крытыкі на дадзеным этапе, усвядоміць сутнасць супярэчнасцей і складанасцей яе станаўлення.

Беларуская крытыка і літаратуразнаўства 30-х гадоў ХХ стагоддзя відавочна вылучаюцца з агульнага літаратуразнаўчага працэсу ў сувязі з грамадска-палітычным кліматам у краіне і патрабуюць адпаведнага асобнага вывучэння. Студэнтам неабходна даць цэласнае ўяўленне аб становішчы ў літаратуразнаўстве 30-х гг. і аб тым, што скажэнне гістарычнай праўды сталася утапічным шляхам крытыкі названага перыяду. 

Наступным этапам у гісторыі нацыянальнай крытыкі з'явіўся перыяд Вялікай Айчыннай вайны і першага пасляваеннага дзесяцігоддзя. Аналітычнае вывучэнне спробаў пераасэнсавання творчасці пісьменнікаў, якіх працяглы час ганьбавалі вульгарызатары, выяўляе ў самасвядомасці студэнтаў рэальную вартасць культурных набыткаў за пэўны адрэзак часу, пройдзены беларускай крытыкай і літаратуразнаўствам, дазваляе высветліць узровень крытычнай думкі названага перыяду.

Перыяд так званай «хрушчоўскай адлігі» прынёс чарговыя змены ў грамадска-палітычнае жыццё краіны. Новы этап у развіцці айчыннай крытыкі вызначаецца другой паловай 50-ых – 70-мі гг. Вывучэнне папярэдніх этапаў у станаўленні і развіцці беларускай крытыкі і літаратуразнаўства дае магчымасць студэнтам паўнавартасна ўсвядоміць зрухі ў гэтай галіне – адмаўленне ад вульгарнай сацыялогіі і выпрацоўку новых метадалагічных падыходаў прадстаўнікамі маладой генерацыі даследчыкаў літаратуры. 

Вывучэнне асаблівасцей развіцця крытычнай думкі ў 80-90-я гады і на сучасным этапе адкрываюць студэнтам супярэчнасці спробаў пераадолення стэрэатыпаў сацыялістычнага рэалізму ў беларускай крытыцы. Відавочна, што аналітычнае ўсведамленне дасягненняў сучаснай крытыкі і літаратуразнаўства ўспрымаецца студэнтамі ўжо цалкам адэкватна і аб'ектыўна. 

Заключны раздзел Праграмы, які прапануе вывучэнне крытыкі і літаратуразнаўства за межамі Беларусі, дае студэнтам найбольш поўнае ўяўленне пра  айчынны літаратурны працэс.

Такім чынам, Праграма курса “Гісторыя беларускай літаратурнай крытыкі” змяшчае матэрыял, які дае магчымасць студэнтам атрымаць комплекс ведаў аб шляхах станаўлення і развіцця беларускай крытыкі і літаратуразнаўства. Праграма засноўваецца на вывучэнні і аналізе асноўных перыядаў у фарміраванні крытычнай думкі і метадалогіі крытыкі на Беларусі, узаемасувязей грамадска-палітычнай сітуацыі ў краіне і ўзроўню аб’ектыўнасці ацэнак літаратурных твораў, прынцыпаў эстэтыка-аналітычнага падыходу да літаратурнай творчасці і грунтуецца на агульным падыходзе да беларускай літаратурнай крытыкі як да ўнутранай неабходнасці і аб’ектыўнай заканамернасці станаўлення нацыянальнай літаратуры. 

Вялікая ўвага надаецца практычным заняткам, якія павінны мець творчы характар. Формы іх правядзення могуць быць разнастайнымі: аналітычны разгляд крытычнай літаратуры; паведамленні, падрыхтаваныя студэнтамі або выкладчыкам; дыскусіі па асобных крытычных артыкулах; сустрэчы-гутаркі з сучаснымі крытыкамі і інш.

Мэты курса – набыццё студэнтамі ведаў аб шляхах станаўлення і развіцця беларускай літаратурнай крытыкі; знаёмства студэнтаў з прынцыпамі эстэтычнага аналізу і аб’ектыўнай ацэнкі літаратурнага твора; асэнсаванне літаратурнай крытыкі як неад’емнай кампаненты літаратурнага працэсу. 

Задачы курса – даць студэнтам комплекс ведаў аб літаратурнай крытыцы як пэўнай галіне літаратуразнаўчай навукі; актывізаваць індывідуальна-творчае мысленне студэнтаў; спрыяць высокай прафесійнай падрыхтоўцы студэнтаў; дапамагчы аб’ектыўна ўспрымаць літаратурныя творы і працэс літаратурнай творчасці; засвоіць набыткі айчыннай літаратурнай крытыкі і выкарыстоўваць іх у індывідуальнай практыцы.

Прадмет вывучэння – асноўныя перыяды станаўлення і развіцця беларускай літаратурнай крытыкі; сувязь сацыяльна-палітычнай сітуацыі ў краіне і тэндэнцый у галіне літаратуразнаўства; лепшыя ўзоры крытычных і літаратуразнаўчых прац; навукова-творчы вопыт айчынных крытыкаў і літаратуразнаўцаў.
ЗМЕСТ ПРАГРАМЫ
І. Уводзіны. Літаратурная крытыка і літаратурны працэс: задачы вывучэння. Асноўныя жанры крытычных работ.

Агульны агляд першых узораў крытычнага асэнсавання беларускай літаратуры ў помніках старажытнай пісьменнасці: прадмовы і пасляслоўі Ф. Скарыны, “Песня пра зубра” (1522) М. Гусоўскага, “Грамматика словенская” (1593) Л. Зізанія, “Грамматика” (1619) М. Сматрыцкага і інш. 

Гісторыка-літаратурныя ацэнкі твораў беларускай пісьменнасці ХІХ ст.: кніга “Аб статуце Літоўскім” (1816, Варшава) С. Б. Ліндэ, праца “Беларусь у характарыстычных апісаннях і фантастычных яе казках” (1853) П. Шпілеўскага, “Гісторыі славянскіх літаратур” А. М. Пыпіна і У. Д. Спасовіча (1879, 2-е выд.), даследаванне “Доктар Францыск Скарына, яго пераклады, друкаваныя выданні і мова” (1888) П. Уладзімірава, праца “В. Дунін-Марцінкевіч і яго паэма “Тарас на Парнасе” (1895) М. Доўнар-Запольскага і інш. 

ІІ. Крытыка і літаратуразнаўства пачатку ХХ стагоддзя.

Гістарычныя ўмовы развіцця крытыкі і літаратуразнаўства пачатку ХХ ст. Беларускія легальныя перыядычныя выданні на беларускай мове і іх роля ў абуджэнні літаратурна-крытычнай думкі на Беларусі (газеты “Наша доля” (1906), “Наша Ніва” (1906 – 1915), часопісы “Саха” (1912), “Маладая Беларусь” (1912 – 1913), “Лучынка” (1914)). 

Узнікненне і роля беларускіх выдавецтваў (суполка “Загляне сонца і ў наша аконца (1906 – 1914), прыватнае выдавецтва А. Грыневіча (1910 – 1914) у Пецярбурзе, Віленскае таварыства “Наша хата” (1908 – 1911)).

Фарміраванне метадалогіі крытыкі пачатку стагоддзя; прынцыпы эстэтычнага аналізу і аб’ектыўнай ацэнкі літаратурнага твора (рэцэнзіі Альгерда Бульбы на “Песні жальбы” Я. Коласа, “Гусляр” Я. Купалы, аглядны артыкул С. Палуяна “Беларуская літаратура ў 1909 гаду”, “Лісты з Украіны”, рэцэнзія В. С. (У. Самойлы) на “Адвечную песню” Я. Купалы, артыкул Р. Зямкевіча “Вінцук Марцінкевіч, яго жыццё і літаратурнае значэнне”).
Літаратурная крытыка як унутраная неабходнасць і аб’ектыўная заканамернасць станаўлення нацыянальнай літаратуры. 

Максім Багдановіч (1891–1917). Творчасць М. Багдановіча – адметная старонка беларускай культуры. Агляд навукова-даследчай, крытычнай і публіцыстычнай дзейнасці. Тэарэтыка-метадалагічныя прынцыпы культурна-гістарычнай школы ў працах М. Багдановіча (артыкулы “Забыты шлях”, “Глыбы і слаі”, “За тры гады”). Метад эстэтычнага аналізу літаратурнага твора і творчай індывідуальнасці пісьменніка (артыкулы “Краса и сила: Опыт исследования стиха Т. Г. Шевченко”, “Памяти Т. Г. Шевченко”, “Грицько Чупринка”, “В. Самийленко”). Рэцэнзіі і водгукі ў газеце “Голос” за 1914–1916 гг. і гадавы агляд часопіса “Украинская жизнь” (1915, № 1–12) як сведчанне арыгінальнасці творчай думкі і шырокіх абсягаў прафесійных інтарэсаў М. Багдановіча. Значэнне навуковай і літаратурна-крытычнай дзейнасці М. Багдановіча. 

ІІІ. Крытыка і літаратуразнаўства 1917 – 1920 гг. 

Грамадска-палітычная сітуацыя ў краіне, яе ўплыў на беларускую крытыку і літаратуразнаўства.

Адзнакі актывізацыі нацыянальна-культурнага руху ў краіне. Узнікненне вялікай колькасці новых перыядычных выданняў (“Гоман”, “Вольная Беларусь”, “Крыніца”, “Беларускі шлях”, “Дзянніца”, “Беларуская думка”, “Беларускае жыццё”, “Звон” і інш.), як сведчанне сталага ўзроўню і інтэлектуальных запатрабаванняў пэўнай часткі беларускага грамадства. Дамінуючая тэматыка публікацый на старонках тагачаснага друку.

Цяжкасці тагачаснай крытыкі ў асэнсаванні літаратурнага працэсу як цэласнай з’явы: нестабільнасць палітычнага рэжыму ў Беларусі, няўпэўненасць у перспектывах заўтрашняга дня.

Формы літаратурнай крытыкі (водгук на асобнае выданне, рэцэнзія, “Паштовая скрынка”). Рэцэнзіі Я. Лёсіка на кнігу “Сцэнічныя творы” Т. Гушчы, на зборнік “Матчын Дар” А. Гаруна, разгляд З. Бядулем “Раскіданага гнязда” Я. Купалы, рэцэнзіі А. Навіны на “Матчын Дар” А. Гаруна і на даследчую працу “Белорусская речь…” Я. Карскага, на аповесць “Дзве душы” М. Гарэцкага, на яго ж “Гісторыю беларускае літаратуры”).

Пытанне пра неабходнасць усебаковай падтрымкі і абароны беларускай мовы як найгалоўнейшага элемента нацыянальнай культуры (артыкулы З. Бядулі, Я. Ксяневіча (Я. Лёсік), М-ча (Міхась Міцкевіч, ён жа Антось Галіна).

Гісторыка-літаратурныя публікацыі на старонках перыядычнага друку 1917–1920 гадоў. Артыкулы В. Ластоўскага (“1491 – 1916”,  “Памяці Справядлівага”, “Прычыны заняпаду беларускага адраджэння ў ХІХ ст.”, “Шляхам творчасці”), Я. Лёсіка (“1517 – 1917 (Да юбілею 400-леція беларускага друку)”, “Беларускі тэатр”, “Наша культурнае свята”, “Граматыка і родная мова”), А. Луцкевіча (цыкл “літаратурна-сацыяльных нарысаў” “Нашы песняры”), М. Гарэцкага (“Доктар Францыск Скарына”), Я. Карскага (“Беларускі народ і яго мова”, “Творы беларускай літаратуры, маючыя камічна-гумарыстычны характар”, “У справе гісторыі беларускай драмы”).

Максім Гарэцкі (1893–1938). Шматграннасць творчай асобы М. Гарэцкага. Агляд навукова-даследчай і публіцыстычнай дзейнасці. Артыкулы “Наш тэатр” і “Развагі і думкі” як выяўленне прынцыпаў рэалістычнага мастацтва і ўласнага эстэтычнага крэда М. Гарэцкага. Крытычнае асэнсаванне шляхоў развіцця нацыянальнай літаратуры (артыкулы “Нашаніўскі перыяд у беларускай літаратуры”, “Беларуская літаратура пасля “Нашае Нівы”). Адметнасць і супярэчлівасць публіцыстыкі М. Гарэцкага ў розныя перыяды творчасці. Гуманізм духоўнага і ідэйнага светаадчування М. Гарэцкага (артыкул “Доктар Францыск Скарына”). “Гісторыя беларускае літаратуры” як сведчанне выхаду крытычнай і навукова-даследчай думкі Беларусі на новы ўзровень свайго развіцця. 

Роля М. Гарэцкага ў станаўленні і развіцці беларускай крытыкі і літаратуразнаўства.
ІV. Крытыка і літаратуразнаўства 1921–1929 гг. 

Літаратурная крытыка ў сферы ўздзеяння новых сацыяльных фактараў (заканчэнне грамадзянскай вайны, пераход да мірнай працы). Наяўнасць літаратурнай перыёдыкі як адна з галоўных умоў паспяховага развіцця крытыкі. 

Агляд мерапрыемстваў, звязаных з абмеркаваннем гісторыка-літаратурных і літаратурна-крытычных праблем (абмеркаванне першага нумара часопіса “Полымя”, што паклала пачатак дыскусіі аб шляхах развіцця беларускай паэзіі (“Савецкая Беларусь”, 3 студзеня 1923 г.); палеміка вакол паэм “Босыя на вогнішчы” М. Чарота і “Гвалт над формай” М. Грамыкі (“Полымя”, 1923, № 2); “першы вечар твораў песняра працы і змагання Ц. Гартнага” (“Полымя”, 1923, № 3 – 4); дыскусія “Аб шляхах беларускай драматургіі”, арганізаваная культаддзелам работнікаў мастацтва і культкамісіі БДТ – 1 (“Звязда”, 23 лістапада 1924 г.)). 

Першыя крокі на шляху станаўлення пісьменніцкай крытыкі. Артыкул З. Бядулі  “Думкі к часу” (1924).

З’яўленне шэрагу пісьменніцкіх згуртаванняў як сведчанне пра дыферэнцыяцыю творчых сіл на Беларусі. “Маладняк” (1923 – 1928), “Звенья” (1925), “Полымя” (1927 – 1932), “Узвышша” (1926 – 1931), “Мінскі перавал” (1927), “Пробліск” (“Пралетарска-сялянская беларуская літаратурная суполка”, 1927), “Беларуская літаратурна-мастацкая камуна” (1927), БелАПП (1928 – 1932). 

Уплыў пралеткультаўскіх установак на беларускую крытыку пачатку 20-х гадоў. Палеміка вакол паэмы М. Чарота “Босыя на вогнішчы”.

Распаўсюджванне ў беларускай крытыцы 20-х гадоў лефаўскай тэорыі жыццебудовы. Супрацьстаянне вульгарызатарскім трактоўкам мастацтва. Публікацыі Янкі Марука (Ян-Камарук), М. Аляхновіча, Ф. Гарадзенскага, А. Вазнясенскага, Я. Барычэўскага, інш. 

Месца і значэнне “Полымя” ў літаратурным жыцці 20-х гадоў. Гісторыка-літаратурная праблематыка ў цэнтры ўвагі палымянскіх крытыкаў: артыкулы “Новыя матэрыялы да гісторыі “Нашай долі” А. Шлюбскага, “На шляхах да новага беларускага мастацтва” М. Шчакаціхіна, “Жылуновіч як гісторык” М. Мялешкі, “Літаратурная спадчына Максіма Багдановіча” І. Замоціна. 

Роля і месца “Маладняка” ў культурным жыцці краіны, дасягненні і страты. Прэтэнзіі ідэолагаў аб’яднання “Маладняк” на лідэрства ў літаратуры, далейшы творчы крызіс, раскол арганізацыі ў 1926 г. і выхад з яе шэрагу членаў (К. Чорны, К. Крапіва, Я. Пушча, А. Бабарэка, У. Дубоўка). Праграма пераадолення крызісу, выпрацаваная новым кіраўніцтвам.

Агульная характарыстыка творчых набыткаў літаратурнай суполкі “Узвышша”. Клопат пра мастацкую дасканаласць твора, культуру мовы, гармонію зместу і формы – асноўны прынцып дзейнасці літаратурнай арганізацыі “Узвышша”. Ідэя “ўзвышэнства” як арыентарыя на творчасць высокага змястоўнага ўзроўню. “Узвышша” - галоўны аб’ект крытычных нападак вульгарызатараў. Вымушаная самаліквідацыя згуртавання “Узвышша”.

Уклад у развіццё беларускай навукова-крытычнай думкі 20-х гадоў У. Дубоўкі, К. Чорнага, Я. Пушчы, Ю. Бярозкі, Ф. Купцэвіча, Я. Барычэўскага, І. Замоціна.

Агляд найбольш значных навуковых даследаванняў 20-х гг.: зборнік “Чатырохсотлецце беларускага друку” (1926); “Гісторыя беларускае літаратуры” (4-е выд., 1926) і нарыс “Маладняк” за пяць гадоў” (1928) М. Гарэцкага; манаграфіі “Тэорыя санета” і “Паэтыка літаратурных жанраў” (1927) Я. Барычэўскага; даследаванні “Паэтыка М. Багдановіча” (1926), “Асноўныя прынцыпы пабудовы беларускай навукі аб літаратуры” (1927), “Ля вытокаў мастацкай прозы Якуба Коласа” (1928, 1929) А. Вазнясенскага; “Нарысы гісторыі беларускай літаратуры” і многія артыкулы (1928) М. Піятуховіча; нарысы “Беларуская драматургія”, “М. Багдановіч” (1929), метадычныя нарысы “Мастацкая літаратура ў школьным выкладанні” (вып. 1, 1927; вып. 2, 1928), даследаванне “Чарговыя задачы вывучэння гісторыі беларускай літаратуры” І. Замоціна; зборнік “Узгоркі і нізіны: Крытычныя нарысы” (1928) З. Жылуновіча.

Адам Бабарэка (1899-1938). Лёс і этапы грамадзянскага станаўлення Адама Бабарэкі. Агульны агляд крытычнай дзейнасці А. Бабарэкі ў шэрагах “Маладняка” і “Узвышша”. Выяўленне традыцыі і авангарду як дзвюх вызначальных стылёвых парадыгмаў у літаратурным працэсе (артыкул “З далін на ўзвышшы” (“Маладняк”. 1926. № 1)). Ідэйна-мастацкія прынцыпы літаратуры з пазіцыі А. Бабарэкі (артыкулы “Максім Багдановіч у літаратурных ацэнках” (“Узвышша”. 1927. № 2), “Паэма “Сымон-музыка” Якуба Коласа” (“Узвышша”. 1927. № 3), “Аб разуменні мастацкай творчасці і аб некаторых пытаннях у вывучэнні беларускай літаратуры” (“Узвышша”. 1927. № 5), “Творчасць Ул. Дубоўкі як форма нацыянальнай свядомасці пралетарскага характару” (“Узвышша”. 1927. № 6)). Эстэтычнае крэда, літаратуразнаўчая метадалогія А. Бабарэкі (артыкулы “Пералом у станаўленні натуральнай культуры ў творчасці З. Бядулі” (“Узвышша”. 1928. № 3), “Зямля” Кузьмы Чорнага” (“Узвышша”. 1929. № 4)). Артыкул П. Глебкі “Нацдэмаўшчына, замаскаваная марксісцкай фразай”. Роля А. Бабарэкі ў развіцці айчыннага літаратуразнаўства.

V. Крытыка і літаратуразнаўства 30-х гадоў ХХ стагоддзя.
Грамадска-палітычны клімат у краіне ў пачатку 30-х гадоў.

Арышт у сярэдзіне 1930 г. звыш ста чалавек прадстаўнікоў беларускай інтэлігенцыі па сфабрыкаванай справе гэтак званага Саюза вызвалення Беларусі (М. Гарэцкі, У. Дубоўка, Я. Пушча, А. Бабарэка, В. Ластоўскі, Я. Лёсік, С. Некрашэвіч, А. Цвікевіч, У. Пічэта, А. Баліцкі і інш.). Трагізм лёсу Я. Купалы.

Ваяўніча-наступальная палітыка РАППа, пераемнасць яе метадаў Беларускай асацыяцыяй пралетарскіх пісьменнікаў.

“Выкрывальны” матэрыял на старонках перыядычнага друку: артыкулы С. Вязіна “Нацыянал-дэмакратычнае аблічча прафесара М. М. Піятуховіча” (“Чырвоная змена” 20 лістапада 1930 г.), У. Гесэна “Нацыянал-дэмакратычная гісторыя беларускай літаратуры” (“Бальшавік Беларусі”, 1930, № 10-12), З. Жылуновіча “Нацыянал-дэмакраты за работай” (“Маладняк”, 1930, № 12), О. Канакоціна “Абвастрэнне класавай барацьбы ў беларускай літаратуры ў перыяд сацыялістычнай рэканструкцыі” (“Маладняк”, 1930, № 12), Л. Бэндэ “Пра нядаўняе мінулае беларускай контррэвалюцыі” (“Маладняк”, 1931, № 1), Р. Мурашкі “Барацьба з нацыянал-дэмакратычнымі лыцарамі ў літаратуры” (“Чырвоная Беларусь”, 1931, № 2), Я. Ліманоўскага “За два гады класавай барацьбы ў літаратуры” (“Маладняк”, 1931, № 7) і  інш.

Утварэнне адзінага творчага Саюза пісьменнікаў (1934) з мэтаю узмацнення цэнтралізаванага кіравання літаратурай, перыядычным друкам.

Абвінавачванне шэрагу аўтараў у “буржуазным нацыяналізме” (С. Баранавых, М. Нікановічч, П. Галавач, А. Сідарэнка).

Разбуральны ўплыў ідэалогіі 30-х гадоў на літаратурна-мастацкую творчасць. Аповесці П. Галавача “Спалох на загонах”, Ц. Гартнага “Зялёны шум”, А. Якімовіча “Перамога”, Б. Мікуліча “Наша сонца”; зборнікі вершаў Э. Агняцвет “Маё пакаленне”, М. Хведаровіча “Усім сэрцам”, П. Броўкі “Вясна радзімы”, А. Астрэйкі “Слава жыццю”, Р. Няхая “Па сонечных узгорках”; паэмы М. Калачынскага “Косця-чэкіст”, П. Глебкі “Над Бярозай-ракой” і “Святло з Усходу”, М. Клімковіча “Кацярына Жарнасек”, П. Броўкі “Кацярына”, іх ацэнка тагачаснай крытыкай і грамадскасцю.

Становішча беларускага літаратуразнаўства 30-х гг. Скажэнне гістарычнай праўды як утапічны шлях літаратурнай крытыкі.

VІ. Крытыка перыяду Вялікай Айчыннай вайны і ў першае пасляваеннае дзесяцігоддзе. 

Узровень крытычнай думкі, культура аналізу. Паэтыка і стылістыка крытычных жанраў. Публіцыстычная скіраванасць крытыкі перыяду Вялікай Айчыннай вайны (артыкул М. Лынькова “Беларуская літаратура на ўздыме”, П. Глебкі “Жыццё і легенда: Беларуская паэзія ў Айчыннай вайне” і інш.). 

Артыкулы К. Чорнага “Беларуская проза і драматургія часу Айчыннай вайны” (жнівень 1942, упершыню апублікаваны ў 1975 г.) і “Паэт народа” (Савецская Беларусь. 1942. 30 мая).

Самавыяўленне крытычнай думкі ў выступленнях на пленумах, нарадах (К. Чорны, В. Барысенка, К. Крапіва, А. Астрэйка, інш.) і ў эпісталярнай форме (ліставанне Я. Коласа, М. Лынькова, П. Броўкі, П. Глебкі, М. Танка, А. Куляшова, П. Панчанкі).

Спробы пераасэнсавання творчасці пісьменнікаў, якіх працяглы час ганьбавала вульгарызатарская крытыка (публікацыі і распрацоўкі, прысвечаныя Я. Купалу (аўтары – М. Ларчанка, С. Майхровіч, Ю. Пшыркоў, М. Лынькоў), Я. Коласу (У. Агіевіч, Ю. Пшыркоў), М. Багдановічу (Н. Перкін, С. Майхровіч, В. Барысенка), К. Каганцу (Р. Шкраба, Л. Фіглоўская), З. Бядулю (М. Смолкін), А. Гаруну (М. Ларчанка), К. Каліноўскаму (У. Перцаў), А. Міцкевічу (А. Ус) і інш.

“Антыкасмапалітычная” кампанія 1948-1949 гг. як рэцыдыў наступу на беларускую творчую інтэлігенцыю; ІІ пісьменніцкі з’езд (20-24 чэрвеня 1949 г.).

“Нарыс беларускай савецкай літаратуры” (1954, на руск. мове) і “Нарысы па гісторыі беларускай літаратуры” (1956), падрыхтаваныя Інстытутам літаратуры АН БССР, як падагульненне дзейнасці даследчыкаў пасляваеннага дзесяцігоддзя.

Асэнсаванне ў крытыцы творчасці беларускіх пісьменнікаў замежжа 40-50-х гадоў.

VІІ. Беларуская крытыка і літаратуразнаўства другой паловы 50–70-х гадоў. 

Змены ў грамадска-палітычным жыцці краіны (характарыстыка перыяду так званай “хрушчоўскай адлігі”). Прыток у крытыку новых творчых сіл (А. Адамовіч, І. Навуменка, С. Александровіч, У. Калеснік, А. Лойка, В. Каваленка, Д. Бугаёў, М. Стральцоў, А. Мальдзіс і інш.). Выкараненне вульгарнай сацыялогіі і выпрацоўка новых метадалагічных падыходаў як першачарговыя задачы прадстаўнікоў новай генерацыі крытыкаў.

Прыкметы інтэнсіўнасці развіцця крытычнай думкі другой паловы 50-х гадоў (агляд навукова-даследчых прац “Паэзія праўды” (1958) Р. Бярозкіна, “Сіла слова” (1958) Р. Шкрабы, “Культура творчасці” (1959) А. Адамовіча і інш.).

Параўнальны метад як спрыяльны фактар пашырэння праблемна-тэарэтычных абсягаў нацыянальнага літаратуразнаўства і ўзбагачэння яго метадалогіі (агляд прац “Адам Міцкевіч і беларуская літаратура” (1959) А. Лойкі, “Старонкі братняй дружбы (1960) С. Александровіча і інш.).

Плённае развіццё крытыкі ў жанравых адносінах і ў праблемна-тэматычным, тэарэтычным плане. Крытыка-біяграфічныя нарысы (“Янка Брыль”(1962), “Жыццё і творчасць Ф. Багушэвіча” (1961) С. Майхровіча, “Міхась Чарот” (1963) М. Яроша, “Аркадзь Куляшоў” (1964) М. Грынчыка, “Уладзімір Дубоўка” (1965) Д. Бугаёва і інш.).

Палемічны жанр у разнастайных формах як вызначальны ў абліччы тагачаснай крытыкі (“лімаўскія” дыскусіі “Пісьменнік і час”, “Шляхі развіцця беларускага рамана”).

Дасягненні і пралікі “Гісторыі беларускай літаратуры” ў 4-х т. (1964–1969) як працы, што падагульняла развіццё навуковай і літаратурна-крытычнай думкі за перыяд 40–60-х гадоў.

Рыгор Бярозкін (1918–1981). Агульны агляд навукова-крытычнай дзейнасці. Грамадзянская пазіцыя і творчае крэда літаратуразнаўчага даследавання Р. Бярозкіна (зборнікі артыкулаў “Паэзія праўды” (1958), “Спадарожніца часу: Артыкулы аб паэзіі” (1961)). Гісторыя развіцця і ідэйна-эстэтычнага станаўлення беларускай паэзіі ў “Кнізе пра паэзію” (1974). Ідэйна-мастацкая канцэпцыя даследавання творчай індывідуальнасці пісьменніка (кнігі “Свет Купалы: Думкі і назіранні” (1965), “Человек на заре: Рассказ о Максиме Богдановиче – белорусском поэте” (М., 1970)). Творчая індывідуальнасць і літаратурны працэс (кнігі “Постаці” (1971), “Аркадзь Куляшоў: Нарыс жыцця і творчасці” (1978)). Аналітычны пачатак у акце крытычнай ацэнкі твора (кніга “Паэзія – маё жыццё” (1989)). Роля навукова-крытычнай дзейнасці Р. Бярозкіна ў развіцці айчыннай крытыкі.

Алесь Адамовіч (1927–1994). Агульны агляд дзейнасці ў галіне літаратурнай крытыкі і літаратуразнаўства. Даследаванне А. Адамовічам працэсу развіцця беларускай літаратуры ў кантэксце рускай і сусветнай літаратур (зборнік літаратурна-крытычных артыкулаў “Здалёк і зблізку: Беларуская проза на літаратурнай планеце” (1976), “Горизонты белорусской прозы” (М., 1974), “Война и деревня в современной литературе (1982)). Навукова-крытычнае асэнсаванне А. Адамовічам шляхоў станаўлення беларускага рамана (праца “Беларускі раман” (1961). Культура манаграфічнага даследавання ў кнізе “Маштабнасць прозы: Урокі творчасці Кузьмы Чорнага” (1972). Ідэйна-мастацкая сутнасць праблемы пісьменніцкага майстэрства і культуры творчасці ў працах А. Адамовіча “Культура творчасці” (1959), “Лев Толстой и белорусская литература”: (Война и человек)” (1978, даклад на VІІІ з’ездзе славістаў), “Літаратура, мы і час” (1979). Наватарскі характар прац А. Адамовіча і роля яго навукова-крытычнай дзейнасці ў развіцці беларускай літаратурнай крытыкі.

Уладзімір Калеснік (1922–1994) Агульны агляд крытычнай і літаратуразнаўчай дзейнасці. Філасофска-эстэтычны аналіз мастацкіх і літаратурных з'яў беларускай літаратуры (кнігі “Паэзія змагання: Максім Танк і заходнебеларуская літаратура” (1959), “Час і песні” (1962), “Зорны спеў” (1975). Эстэтычная арыентацыя і даследчыцкая манера вывучэння творчай індывідуальнасці, непаўторнасці пісьменніцкай асобы (кнігі “Ветразі Адысея: Уладзімір Жылка і рамантычная традыцыя ў беларускай паэзіі” (1977), “Максім Танк: Нарыс жыцця і творчасці” (1981), “Лёсам пазнанае: Выбраныя літаратурныя партрэты” (1982), “Тварэнне легенды” (1987), “Янка Брыль: Нарыс жыцця і творчасці” (1990). Дакументалістыка У. Калесніка (“Аповесць пра Таўлая” (часопіс “Полымя”, 1964–1965), “Пасланец Праметэя” (1984), кніга “Я з вогненнай вёскі…” (сумесна з А. Адамовічам і Я. Брылём) (1975)). Роля навукова-даследчыцкай дзейнасці У. Калесніка ў развіцці беларускай літаратурнай крытыкі.

VІІІ. Беларуская крытычная думка ў 80–90-я гады і на сучасным этапе. 

Пераадоленне стэрэатыпаў сацыялістычнага рэалізму ў крытыцы ў другой палове 80–90-х гадоў.

Тэндэнцыя калектыўнай распрацоўкі гісторыка-літаратурных праблем (“трылогія” сектара тэорыі Інстытута літаратуры АН БССР: “Нараджэнне новага мастацтва” (1980) Л. Гараніна, А. Яскевіча, А. Матрунёнка; “Паэзія абнаўлення свету” (1981) Н. Шукліной, А. Кабаковіч, І. Шпакоўскага; “Магчымасці рэалізму” (1983) В. Жураўлёва, М. Тычыны). Манаграфія Л. Гараніна “Философские искания в белорусской литературе” (1984).

Праблемы мастацкага перакладу (працы В. Рагойшы “Проблемы перевода с близкородственных языков” (1980), М. Кенькі “Майстэрства Аркадзя Куляшова – перакладчыка” (1983) і інш.). 

Пісьменніцкая крытыка (працы І. Мележа, І. Навуменкі, В. Быкава, М. Стральцова і інш.).

Зборнікі крытычных матэрыялаў “Выпрабаванне любоўю” (1982) Р. Семашкевіча, “Змена квадры” (1983) М. Тычыны, “Ля аднаго вогнішча” (1984), “Класікі і сучаснікі” (1987) У. Гніламёдава, “Якуб Колас і паэтыка беларускага рамана” (1990) В. Жураўлёва, “Каардынаты пошуку: Беларуская крытыка: набыткі, перспектывы” (1988) М. Мушынскага, “Праўда і мужнасць таленту” (1995), “Спавядальнае слова” (2002), “Служэнне Беларусі” (2003) Дз. Бугаёва як сведчанне сталасці крытычнай думкі і яе аўтарытэту ў літаратурным і грамадска-культурным асяроддзі.

Манаграфічныя даследаванні, аўтары якіх узнімаюць маштабныя праблемы, скіраваныя на гісторыка-філасофскае асэнсаванне шляхоў, пройдзеных беларускім слоўным мастацтвам (“Нацыянальная ідэя ў беларускай літаратуры пачатку ХХ ст.” (1996) Л. Гараніна; “Карані і крона: фальклор і нацыянальная спецыфіка літаратуры” (1995; 2002) М.  Тычыны, “Пошук спрадвечнай існасці: Беларуская літаратура ХХ стагоддзя ў працэсах нацыянальнага самавызначэння” (1995) І. Чароты, “На шляхах духоўнага самасцвярджэння” (1995), “Актуальнасць традыцый: Якуб Колас у пісьменніцкім асяродку” (2002) В. Жураўлёва, “Янка Купала: Жыццё і творчасць” (2002) У. Гніламёдава, “Беларуская класічная літаратура і міфалогія” Т. Шамякінай (2001)).

Акадэмічная гісторыя беларускай літаратуры ХХ стагоддзя ў 4-х тамах.

Беларуская крытыка на сучасным этапе. Працы вядучых беларускіх даследчыкаў, выдадзеныя ў апошнія гады (М. Мушынскага, І. Навуменкі, В. Жураўлёва, А. Лойкі, Д. Бугаёва, М. Тычыны, Т. Грамадчанкі, інш.).

Віктар Каваленка (1929–2001). Агульны агляд навукова-крытычнай дзейнасці. Пошук вырашэння актуальных праблем літаратуразнаўства (кнігі “Пошукі і здзяйсненні” (1963), “Давер” (1967), “Голас чалавечнасці” (1970), “З пазіцыі сучаснасці” (1975, 1982), “Вытокі. Уплывы. Паскоранасць” (1975), “Прага духоўнасці” (1975), “Праблемы сучаснай беларускай крытыкі” (1977)). Даследчыцкая логіка разваг і высноў у вызначэнні гістарычнай важкасці літаратурных і грамадскіх падзей (кнігі “Иван Шамякин: Очерк творчества” (Масква, 1979, на беларускай мове ў 1980), “Міфа–паэтычныя матывы ў беларускай літаратуры” (1981), “Общность судеб и сердец: Белорусская проза о Великой Отечественной войне в контексте русской и других литератур” (1985), “Покліч жыцця” (1987), “Веліч праўды: Выбраннае” (1989)). Роля навукова-крытычнай дзейнасці В. Каваленкі ў развіцці беларускай літаратурнай крытыкі.

Міхась Стральцоў (1937–1987). Эсэістычная крытыка. Агульны агляд навукова-крытычнай дзейнасці, разнапланавасць творчых зацікаўленасцяў М. Стральцова. Праблематыка і стылістычная адметнасць эсэ “Загадка Багдановіча” (1968). Індывідуальная манера эстэтычнага аналізу літаратурнага твора (зборнікі літаратурна-крытычных артыкулаў, эцюдаў, эсэ “У полі зроку” (1976), “Пячатка майстра” (1986)). Інтэлектуальная глыбіня і талент М. Стральцова-крытыка, яго роля ў развіцці айчыннай літаратурнай крытыкі.

ІХ. Крытыка і літаратуразнаўства за межамі Беларусі.
Агульны агляд беларускага літаратурна-грамадскага руху за межамі Беларусі. Дзейнасць Беларускага інстытута навукі і мастацтва ў Нью-Йорку - цэнтра літаратурнага жыцця эміграцыі - і яго філій. Дзейнасць літаб’яднання “Белавежа” (Беласток). Роля газеты “Ніва” ў развіцці і згуртаванні літаратурных сіл (праца Г. Валкавыцкага “Віры: Нататкі рэдактара” (1991, Беласток)). Літаратуразнаўчая дзейнасць А. Барскага (цыкл артыкулаў “Беларуская літаратура і беларускі фальклор” (газета “Ніва”, 1965–1988). Аналіз дзейнасці майстроў прыгожага слова ў працы А. Баршчэўскага “Літаратурнае аб’яднанне “Белавежа”. Стан і перспектывы” (Беларускі каляндар–1987. Беласток, 1987).

Ян Чыквін (нар. у 1940 г.) Агульны агляд літаратуразнаўчай дзейнасці Я. Чыквіна. Эстэтыка крытычнага асэнсавання Я. Чыквіным індывідуальнай аўтарскай манеры пісьменнікаў (працы “Наталля Арсеннева” і “Масей Сяднёў”). Праблематыка літаратуразнаўчых артыкулаў Я. Чыквіна і адэкватнасць яго ідэйна-мастацкай ацэнкі (кніга “Далёкія і блізкія: Беларускія пісьменнікі замежжа”). Значэнне навуковай і літаратурна-крытычнай  дзейнасці Я. Чыквіна. 

